
Annwyl Ysgol Gymraeg Llundain,
Mae'n anodd credu ein bod eisoes yn rhannu pumed
rhifyn ein cylchlythyr gyda chi ac mai dim ond un
wythnos arall sydd cyn gwyliau hanner tymor. Mae
amser wir yn hedfan pan rydych chi'n mwynhau!

Un o'r nifer o ffyrdd rydym ni’n dathlu'r Gymraeg
yma yn Ysgol Gymraeg Llundain yw dyfarnu 'Tlws
Iaith' ar ddiwedd pob amser chwarae. Dyfernir y tlws
i blentyn sydd wedi defnyddio geirfa Gymraeg
arbennig wrth chwarae. Roeddem ni’n hynod o falch
yn gynharach yr wythnos hon i allu dyfarnu'r tlws i
bob plentyn gan fod safon eu Cymraeg llafar mor
uchel. Cymraeg campus, blant!

Mae maes dysgu a phrofiad Iechyd a Lles wedi bod
yn ffocws pennaf ar gyfer y plant yn ystod yr
wythnosau diwethaf. Yn eu gwersi Addysg Gorfforol,
mae'r plant wedi bod yn canolbwyntio ar bêl-law.
Maen nhw wedi bod yn datblygu eu sgiliau rheoli
symudiad yn y gêm, gan ymarfer technegau fel
ochrgamu. Yn eu gwersi Addysg, Bersonol,
Gymdeithasol ac Iechyd, mae'r plant wedi bod yn
dysgu am bwysigrwydd bwyta'n iach, gan
ddefnyddio'r plât bwyta'n dda fel canllaw ar gyfer sut
mae deiet cytbwys yn edrych.

Penwythnos hapus ac iach i chi gyd,

Mr Sugg

Deall Eich Gwerthoedd a Hawliau!
Gwerthoedd Prydeinig a Hawliau’r Plentyn
● Yr wythnos hon rydym wedi hyrwyddo'r

Gwerthoedd Prydeinig canlynol:
goddefgarwch, parch a rhyddid

● Yr wythnos hon rydym wedi hyrwyddo
Hawliau'r Plentyn canlynol: Erthyglau 12, 29 a
39

Newyddion o’r Nyth
Blynyddoedd Cynnar

Daeth arolygwr yr wythnos hon i ymweld â'r Nyth -
nid y math yna o arolygwr! Arolygwr Ffoneg oedd hi!
Roedd hi'n gweithio'n gudd yn ystod ein sesiwn Tric a
Chlic. Dechreuodd yr Arolygwr Ffoneg drwy archwilio
a chydnabod yr holl lythrennau melyn gyda'i
chwyddwydr. Yna defnyddiodd ei gwybodaeth i
ddidoli'r llythrennau i'r cwpanau cywir. Da iawn,
Arolygwr!

Miri Mawr
Grŵp Babanod a Phlant Bach

Mae hi wedi bod yn wythnos lwyddiannus arall yn
Miri Mawr Llundain lle rydym ni wedi croesawu nifer
o deuluoedd yn ôl atom ni. Roedd sesiynau'r
wythnos hon yn canolbwyntio ar fodelu sothach a
chafodd y plant gyfle i greu pecyn jet gan ddefnyddio
nifer o wahanol ddeunyddiau megis poteli dŵr,
papur sidan a glanhawyr pibellau. Rydym ni’n edrych
ymlaen at chwarae blêr yn ein sesiwn nesaf.

https://ysgolgymraegllundain.co.uk/


Y Diweddaraf o’r Dosbarth
Dosbarth Robin Goch

Uchafbwynt wythnos llawn dop arall yn nosbarth
Robin Goch, heb os, oedd ymweliad yr awdur a'r
artist Jess Grimsdale. Bydd y rheini ohonoch sydd
wedi darllen ein cylchlythyr o'r blaen yn gwybod mai
'Sedna a'i Neges o'r Arctig', llyfr a gafodd ei
ysgrifennu a’i ddarlunio gan Jess, oedd ein ffocws ni
yn ein gwersi Iaith tan yn ddiweddar.

Fe wnaeth y plant fwynhau'r sesiwn gyda Jess yn
fawr iawn lle cawson nhw gyfle i glywed ganddi hi
am ei thaith i'r Arctig, taith a ysbrydolodd ei llyfr, yn
ogystal â chael blas ar y broses ysgrifennu llyfrau.
Paratôdd y plant gwestiynau, ac rydym ni’n
ddiolchgar iawn i Jess am gymryd yr amser i ateb ac
am roi cymaint o wybodaeth i'r plant am ei gwaith.

Yn ail ran y sesiwn, cafodd y plant gymryd rhan
mewn gweithdy celf lle dangosodd Jess sut y creodd
hi'r gwaith celf ar gyfer y llyfr. Yna cafodd y plant
gyfle i ail-greu rhai o ddarnau Jess gan ddefnyddio ei
thechnegau. Am brofiad anhygoel!

Hwyl Gyda’r Hwyr
Gofal Cofleidiol a Chlybiau

Clwb yr Urdd - Yng Nghlwb yr Urdd yr wythnos hon,
dechreuodd rhai weithio ar eu perfformiad theatrig
gyda’r lleill yn paratoi dyluniadau ar gyfer
cystadleuaeth 'hetiau bwced' Cwpan y Byd. Yn
ddiweddarach, cychwynnon ni gyd ar ein taith i
baratoi ar gyfer un o gystadlaethau gwaith cartref yr
Urdd sef 'Creu Dy Gymeriad Dy Hun'. Cyffrous, yn
wir! Edrychwyd ar gyflwyniad yn llawn syniadau ac
edrychom ni ar rinweddau cymeriadau rydym ni'n eu
hadnabod heddiw. Dysgom ni hefyd sut i ddefnyddio
lliw a siâp i greu emosiwn mewn cymeriad. Rydym
ni’n lwcus iawn i gael sesiwn gyda Maxime Lebrun, y
dylunydd proffesiynol, yr wythnos nesaf. Bydd Max
yn rhannu rhai o'i gyfrinachau dylunio gyda ni! Waw,
plant mor lwcus!

Clwb Hwyl - Yr wythnos hon yng Nghlwb Hwyl,
roedden ni'n gorffen darllen ac actio'r ddrama
Shakespeare 'Much Ado About Nothing'. Dysgom ni
am y gwahanol gymeriadau a'r plotiau cymhleth.
Roeddem ni’n falch bod diweddglo hapus i'r ddrama
(i'r rhan fwyaf o'r cymeriadau) gyda phriodas ddwbl
rhwng Claudio a Hero ac yna, priodas annisgwyl i
Benedick a Beatrice.

Gofal Cofleidiol - Yr wythnos hon, yn ein sesiynau
gofal cofleidiol ar ôl ysgol, buom ni’n dathlu'r ŵyl
Diwali sydd i ddod cyn hir drwy ganolbwyntio ar
batrymau Mehndi. Buom ni’n archwilio patrymau
gwahanol, a elwir hefyd yn Henna, ac yn trafod eu
harwyddocâd. Cafodd y plant wedyn dipyn o amser i
gynllunio eu patrymau Mehndi eu hunain, gyda rhai
canlyniadau creadigol iawn!

Gwybodaeth a Dyddiadau Pwysig
Dyma’r hyn sydd i ddod cyn bo hir:

● 17. 10. 22 - Brechiadau Ffliw
● 17. 10. 22 - Wythnos Hanes Pobl Dduon
● 22. 10. 22 - Emporiwm Nwyddau Cymreig yng

Nghanolfan Cymry Llundain
● 24. 10. 22 i 28. 10. 22 - Gwyliau Hanner

Tymor
● 29. 10. 22 - Gŵyl Halibalw Llundain yng

Nghanolfan Cymry Llundain


